
  
 
 
 
 
 
 
 
 
 
Annwyl Dr. Robinson,  
 
Diolch yn fawr i chi am eich llythyr a anfonwyd ar e-bost ar 13 Mawrth a’ch ymateb wedi hynny ar 
17 Ebrill. 
 
Rwyf wedi cysylltu â swyddogion yn y gwasanaeth fel y gall y Cyngor roi ymateb cynhwysfawr i chi 
i’r amrywiol bwyntiau a godwyd ac mae’r ymatebion hyn wedi’u nodi isod: 
 
1. Pam oedd cais grant LCC Ionawr 2022. (ateb parod syml cost effeithiol) yn cael ei daflu 
allan o law yn unochrog gan CSC heb drafod nac ymgynghori â CCLl? 
Ar ôl adolygu’r cais a ddarparwyd gan y Cyngor Cymuned, gallaf gadarnhau na chafodd y cais ei 
ddiystyru heb roi ystyriaeth iddo. Yn hytrach, ehangwyd ar y wybodaeth werthfawr a oedd wedi’i 
gynnwys yn y cais, a’i chryfhau lle bo angen, fel rhan o gais y Cyngor am grant. Cafodd y cais hwn 
ei baratoi ar fyr rybudd am iddo ddod i law rhyw 4 diwrnod gwaith cyn y dyddiad cyflwyno, a hynny 
ar adeg pan oedd nifer o geisiadau eraill yn cael eu paratoi a’u cyflwyno gan y swyddogion. Roedd 
y swyddogion profiadol, sydd wedi bod yn paratoi ceisiadau am grantiau dros nifer o flynyddoedd, 
o’r farn bod y cais yn ei ffurf wreiddiol, yn anffodus, yn annhebygol o arwain at ganlyniad 
llwyddiannus. Cafodd y cais felly ei addasu i roi’r cyfle mwyaf posib i sicrhau’r grant. Roedd y 
Swyddogion yn ddiolchgar iawn am y gwaith a wnaed wrth baratoi’r fersiwn ddrafft a chafodd y 
fersiwn hon ei chynnwys i gefnogi’r cais. Rwyf wedi cynnwys fersiwn derfynol y cais am grant, er 
gwybodaeth.  

2. Pam fod CSC yn honni y rhoddwyd rhesymau pan fo'r holl dystiolaeth yn dangos y 
gwrthwyneb ? 
Cyfeiriaf at yr ymateb uchod ac atodaf, er gwybodaeth, gopi o’r cais gwreiddiol a ddarparwyd i’r 
Cyngor Sir. Gwnaeth y Swyddogion ehangu ar y ddogfen hon a chwblhau’r wybodaeth 
angenrheidiol fel y gellid ei chynnwys a’i chyflwyno i Lywodraeth Cymru. Ar ôl cyflwyno’r cais, dylid 
nodi bod Llywodraeth Cymru wedi gofyn yn benodol am ymestyn paramedrau’r maes astudiaeth 
gan gynnwys y bwriad i ddarparu llwybr cyswllt i’r Orsaf Betrol/Siop wrth ymyl Cefnffordd yr A487 
tuag at ran ddeheuol y pentref. Cafodd hyn ei dderbyn gan ei fod, yn ôl pob tebyg, yn cefnogi dull 
gweithredu’r Cyngor Sir o gynnal astudiaeth i ystyried yr opsiynau ehangach.      

3. Ar ba sail yr oedd CSC yn credu y byddai nifer o ddewisiadau eraill yn cael eu canfod, 
pan nad oeddent wedi gallu nodi hyd yn oed un llwybr yn flaenorol?  (mae astudiaeth 
ddichonoldeb yn cynyddu'r amser y daw’r trigolion i gysylltiad â'r peryglon.) 
Fel rhan o’r broses o ddatblygu cynllun, mae Llywodraeth Cymru yn ei gwneud hi’n ofynnol 
cyflwyno adroddiad sy’n nodi bod dewisiadau eraill yn cael eu harchwilio, os ydynt yn ymarferol ai 
peidio. Fe’ch cyfeiriaf at y broses Arweiniad ar Arfarnu Trafnidiaeth Cymru (WelTAG) yng 
nghanllawiau Llywodraeth Cymru o ran ceisiadau a’r meini prawf ar gyfer arfarnu cynlluniau. Ar ôl 
nodi’r amcanion wrth gynllunio’r trefniadau trafnidiaeth (diogelwch ar y ffyrdd, cyfleoedd am fwy o 
deithio llesol, llif traffig, ac ati), rhaid ystyried gwahanol opsiynau/atebion posib cyn dangos yr 
achos am newid a’r opsiwn/opsiynau a ffefrir i’w datblygu ymhellach gyda’r bwriad o fynd ati i’w 
hadeiladu unwaith y bydd unrhyw caniatadau statudol, caniatadau eraill a chytundebau wedi’u 
sicrhau a bod y cynllun wedi’i gostio’n llawn. 

Mae profiad wedi dangos bod trafodaethau am dir a chaffael tir yn aml yn risg uchel ac y gallant 
fod yn brosesau hir a chymhleth. Hyd yma, nid yw’r Awdurdod ond wedi derbyn copïau o 
‘Gytundebau mewn Egwyddor’ drwy law Mr Tudor Jones, a hynny oddi wrth dri allan o bedwar o’r 
perchnogion tir, i hwyluso llwybr cyswllt arfaethedig ar eu tir preifat. Serch hynny, mae Cyngor 
Cymuned Llanrhystud wedi cadarnhau bod ganddo gytundebau o’r fath oddi wrth bob un o’r 
pedwar perchennog tir. Dylid nodi hefyd nad yw’r cytundebau hyn yn rhoi sicrwydd bod y tir wedi’i 
gyflwyno ar gyfer bwrw ymlaen â’r cynllun, yn enwedig o gofio nad yw’r perchenogion tir wedi 
derbyn unrhyw ddyluniadau drafft / dyluniadau manwl sy’n dangos y tir sydd angen ei gymryd er 
mwyn bodloni Canllawiau Teithio Llesol Llywodraeth Cymru. Byddai Llywodraeth Cymru yn 
disgwyl bod unrhyw gais am gyllid adeiladu yn cynnwys tystiolaeth o gytundeb mewn egwyddor i 
gyflwyno’r tir yn seiliedig ar y cynigion sydd wedi’u llunio a’u costio, ac nid cytundeb ynghylch 
ystyried cyflwyno’r tir ar gyfer cynnig nad ydyw wedi’i lunio eto.   

4. Pam y dechreuodd CSC ar y camau hyn gan wybod nad oedd ganddynt yr adnoddau 
sydd eu hangen i ddarparu adnoddau ar gyfer astudiaeth ddichonoldeb fawr? Fel yn wir y 
mae wedi profi i fod yn wir trwy ei hunanaddefiad. 
Swyddi gwag heb eu llanw sydd i gyfrif am y prinder adnoddau a chapasiti yn fewnol ac ni fyddem 
wedi medru rhagweld hyn adeg cyflwyno’r cais gwreiddiol am gyllid.   

5. Pam y cymerodd 7 mis i CSC gyfaddef bod y prosiect mewnol wedi cyfyngu ar gynnydd 
siomedig? 
Nid yw Gwasanaeth Datblygu Priffyrdd Cyngor Sir Ceredigion wedi bod mewn sefyllfa o’r blaen lle 
mae swyddi wedi bod yn wag am gyhyd ac yn anffodus, mae’n sefyllfa hon yn parhau. Roedd 
Llywodraeth Cymru wedi rhoi’r arian grant ar gyfer blwyddyn ariannol 2022/23 am gyfnod o 12 mis 
gan ddechrau ar 1 Ebrill 2022 a dod i ben ar 31 Mawrth 2023. Er mwyn ceisio defnyddio’r gwariant 
yn llawn a chyflawni’r rhaglen waith a gytunwyd iddi                i ddatblygu opsiynau’r cynllun, 
penderfynwyd comisiynu ymgynghorwyr allanol a gallaf gadarnhau bod y gwaith wedi’i gwblhau o 
fewn y 12 mis, yn unol â’r hyn a gynlluniwyd.   

6. Beth oedd y dyddiad targed gwreiddiol ar gyfer cwblhau'r dichonoldeb a beth yw'r statws 
presennol? 
Roedd yr arian grant ar gyfer blwyddyn ariannol lawn a fyddai’n dod i ben ar 31 Mawrth 2023. Mae 
Atkins bellach wedi cwblhau’r gwaith a bydd yn gwneud trefniadau i rannu’r wybodaeth hon cyn bo 
hir gyda swyddogion y Cyngor Sir fel y gellid gwneud rhagor o waith ar ddylunio’r cynllun ym 
mlwyddyn ariannol 2023/24. Bydd hyn yn amodol ar ganlyniad cais y Cyngor i Lywodraeth Cymru 
am gyllid. Rydym yn dal i aros i glywed canlyniad y cais hwnnw.  

7. Nid yw ein cais am siart Gantt bellach yn werth chweil gan ei bod yn ymddangos bod y 
prosiect allan o reolaeth. 
Er gwaethaf peth oedi annisgwyl ar y dechrau, mae'r prosiect wedi datblygu yn ôl y disgwyl yn 
ystod y 12 mis pan fu’r arian grant ar gael. Mae unrhyw ddatblygiadau pellach yn dibynnu ar 
ganlyniad y cais am arian grant i Lywodraeth Cymru ar gyfer y Flwyddyn Ariannol newydd ac 
rydym ar hyn o bryd yn aros i glywed canlyniad y cais hwnnw.  



8. Mae ein cais am gopi o gylch gorchwyl ac amcanion yr astudiaeth ddichonoldeb yn sefyll 
Mae’r darn perthnasol o’r briff a ddarparwyd i Akins fel a ganlyn:  

Crynodeb o’r Briff: 
Deellir bod Cyngor Sir Ceredigion yn gofyn i Atkins i ymchwilio i’r posibilrwydd o wella’r 
rhwydwaith Teithio Llesol yn Llanrhystud.  Bydd y cynllun yn ceisio adeiladu ar yr 
astudiaethau blaenorol, gan nodi a datblygu dyluniadau priodol ar gyfer opsiynau posibl 
ynghylch llwybrau i gysylltu’r mannau preswyl (sydd ar y cyfan wedi’u lleoli i’r de-orllewin o 
Afon Wyre, cefnffordd yr A487 a’r B4337) â’r ysgol gynradd a’r Cylch Meithrin sydd wedi’u 
lleoli i’r gogledd-ddwyrain o’r pentref. Yn unol â chais Llywodraeth Cymru, bydd Atkins 
hefyd yn ystyried ardal ehangach Llanrhystud, gan ymchwilio i lwybrau amgen ar gyfer 
troedffordd a/neu welliannau eraill o ran Teithio Llesol rhwng garej Texaco yn y de a 
gogledd y pentref. Rhagdybir mai Atkins fydd y Prif Ddylunydd o ran Adeiladu, Dylunio a 
Rheoli yn ystod cyfnod y comisiwn. 

Amcanion: 
• Archwiliad Teithio Llesol o’r holl lwybrau presennol; 
• Ymgymryd â model Linsig lefel uchel ar gyfer yr opsiynau posibl; 
• Sicrhau gwybodaeth am y cyfleustodau statudol ac asesu effaith bosib y cynigion; 
• Paratoi amcangyfrifon cost lefel uchel ar gyfer dyluniadau cysyniadol; 
• Cynnal astudiaeth gysyniadol lefel uchel yn y lle cyntaf (gan barhau i ddilyn y broses 
WelTAG) er mwyn deall yr heriau a’r cyfyngiadau sy’n gysylltiedig â’r opsiynau o ran y 
llwybrau sydd wedi’u cynnwys ar y rhestr fer gan gyfrannu at ddyheadau Cyngor Sir 
Ceredigion i gyflawni’r cyswllt hwn yn y dyfodol. Dylai canlyniadau’r adroddiad dichonoldeb 
cychwynnol ar gyfer y cynllun hwn fod ar gael erbyn Mawrth 2023 a bydd yn cefnogi’r 
ceisiadau am arian grant ar gyfer gwneud rhagor o asesiadau yn ôl yr angen.   

9. Faint o'r £40,000 gwreiddiol sydd bellach wedi'i wario (ar beth) neu wedi'i ymrwymo? 
Mae’r swm a hawliwyd o’r grant ym Mlwyddyn Ariannol 2022/23 ychydig o dan £35,000. 

10. A fydd yr astudiaeth ddichonoldeb yn cael ei chwblhau a'r gosodiad wedi'i gwblhau o 
fewn y flwyddyn 2023 -24 ac a yw eich atebion (sy'n amwys) yn nodi bod gennych 
gymeradwyaeth LlC ac ymrwymiad cyllid i symud ymlaen mewn lle? 
Mae’r astudiaeth wedi’i chwblhau ac ar hyn o bryd, mae’r sillafu a’r gramadeg yn cael eu gwirio 
cyn y bydd yn cael ei chyflwyno i’r swyddogion.  Mae cais am grant wedi’i gyflwyno i Lywodraeth 
Cymru i barhau â’r gwaith o ddatblygu cynllun ymarferol y gellir ei gyflawni ond ni fydd gwaith 
adeiladu yn ystod Blwyddyn Ariannol 2023/24. 

11. A fydd adroddiad ar gael ar ôl cwblhau'r astudiaeth ac a ymgynghorir yn briodol â 
CCLl? 
Bydd - bydd yr adroddiad yn cael ei rannu â’r Cyngor Cymuned a gallaf gadarnhau y bydd Atkins, 
a fydd yn cyflawni cam nesaf y gwaith ar ein rhan, yn ymgynghori â’r Cyngor Cymuned.   

12. Pam mae CSC wedi parhau naill ai i beidio ag ateb cwestiynau rhesymol neu i gymryd 
safiad o rwystr i ni, y gymuned a’i Swyddogion Etholedig? 
Nid oes tystiolaeth wedi’i ddarparu (er bod cais wedi’i wneud amdani) i brofi’r honiad hwn ynghylch 
yr Astudiaeth Ddichonoldeb Llwybr Troed. Hefyd, mae adolygiad o’r ohebiaeth ar System Gysylltu 
Gorfforaethol y Cyngor (Clic) yn nodi bod ymatebion prydlon wedi’u darparu yn unol â Siarter 
Cwsmeriaid y Cyngor. Nid yw’r Cyngor Sir felly yn ymwybodol ei fod wedi methu ag ateb 
cwestiynau ac ni all ddod o hyd i unrhyw dystiolaeth i gefnogi hyn. Nid ein bwriad ni yw osgoi 
cwestiynau na bod yn wrthwynebus mewn unrhyw ffordd.  

13. A gawn ni os gwelwch yn dda gael ymrwymiad y bydd staff CSC yn darparu atebion 
amserol i geisiadau rhesymol yn y dyfodol? 

Fel y nodir o dan bwynt 12, mae Cyngor Sir Ceredigion bob amser yn ceisio cadw at Siarter y 
Cwsmeriaid. Pe byddai yna achlysuron pan fo adnoddau staffio a chapasiti yn golygu nad oes 
modd gwneud hyn, y bwriad wedyn yw rhoi ymatebion cyn gynted ag y bo modd.  



14. A wnewch chi gyfarwyddo CSC i brynu i mewn i Bolisi Ymgysylltu a Chyfranogiad CSC?  
Pe bai hyn wedi'i wneud gallem fod wedi osgoi'r holl drafferth a byddai Clic yn dod yn arf 
defnyddiol i CSC a'r gymuned. Yn ogystal, os gallai eich tîm dichonoldeb gwrdd â ni (ar ôl 
rhoi'r atebion uchod) efallai y bydd datrysiad cost effeithiol cynnar i'n problem diogelwch 
hirsefydlog yn arwain at hynny. 
Bydd meysydd gwasanaeth y Cyngor Sir yn ymgynghori ag eraill pan fo’n briodol i wneud hynny 
yn unol â’r polisïau a’r gweithdrefnau a gyhoeddwyd ganddo a bydd yn ymgysylltu â’r rhanddeiliaid 
gan gynnwys Cyngor Cymuned Llanrhystud ar yr adegau perthnasol a phriodol.   
 
Hyderaf fod yr atebion a ddarparwyd i’ch cwestiynau yn dangos hyn a’u bod yn cadarnhau bod 
swyddogion y Cyngor wedi cymryd penderfyniadau a chamau priodol i sicrhau bod gan y cynllun 
arfaethedig y cyfle gorau i lwyddo. 
 
O’r dechrau’n deg, mae Cyngor Sir Ceredigion wedi bod yn awyddus i weithio gyda Chyngor 
Cymuned Llanrhystud i ddatblygu cynllun y gellir ei gyflawni yn y lleoliad hwn er mwyn bodloni 
dyheadau’r gymuned dros nifer o ddegawdau. Bu i’r Cyngor gyflwyno cais llwyddiannus am gyllid 
datblygu ar gyfer y cynllun ar fyr rybudd yn gynnar yn Chwefror 2023. 
 
Er fy mod yn derbyn, ac yn wir yn cytuno, y gallai rhanddeiliaid fod o’r farn bod y gofynion a’r 
galwadau a roddir ar Awdurdodau / Sefydliadau o ran cyflwyno ceisiadau grant fel y rhain 
ymddangos fel pe baent yn feichus, rhaid dilyn y gofynion hyn er mwyn sicrhau cyllid a 
chefnogaeth Llywodraeth Cymru. Pe byddai cais anghyflawn wedi’i gyflwyno, heb ddilyn y 
canllawiau, byddai’r cais wedi cael ei wrthod a byddai datblygiad y cynllun wedi’i ddal yn ôl am o 
leiaf 12 mis arall.   
 
Fel y mae ar hyn o bryd, mae’r cynllun yn mynd rhagddo yn unol â’r cyllid sydd ar gael a 
phrosesau Llywodraeth Cymru o ran achosion busnes.   
 
Gan obeithio ein bod wedi amlinellu rhesymau’r Cyngor dros y penderfyniadau a wnaed hyd yma 
a’n bod wedi dangos tystiolaeth amdanynt, edrychwn ymlaen gyda’n gilydd at gyflawni’r canlyniad 
y mae’r ddau sefydliad yn gweithio tuag ato a sicrhau’r cyllid a’r gefnogaeth angenrheidiol oddi 
wrth Lywodraeth Cymru. 
 
Yn gywir,  

 
 
 
 
 

Rhodri Llwyd  
Swyddog Arweiniol Corfforaethol: Gwasanaethau Priffyrdd ac Amgylcheddol  


